
Aningaasatigut peqquserluutinik malunnarunnaarsaaneq aamma 

peqqarniisaarniarnermut aningaasalersuineq pitsaaliorniarlugit pineqaatissiissutit 

pillugit inatsisini (aningaasatigut peqquserluutinik malunnarunnaarsaaneq pillugu 

inatsit) inatsisit assigiinngitsut aalajangersagaanni, Kalaallit Nunaani ataatsimut 

peqqussummik Kalaallit Nunaanni Namminersorlutik Oqartussat atulersitsinerat 

pillugu Inatsisartunut aalajangiiffigisassatut siunnersuut 

Aningaasaqarnermut Akileraartarnermullu Naalakkersuisumit saqqummiunneqartoq  

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA  

 

 

Aningaasaqarnermut Akileraartarnermullu Ataatsimiititaliap suliarinninnermini kingullermik 

ilaasortarai: 

 

Inatsisartunut ilaasortaq Asii Chemnitz Narup, Inuit Ataqatigiit, siulittaasoq 

Inatsisartunut ilaasortaq Pele Broberg, Naleraq, siulittaasup tullia 

Inatsisartunut ilaasortaq Peter Olsen, Inuit Ataqatigiit  

Inatsisartunut ilaasortaq Pipaluk Lynge, Inuit Ataqatigiit 

Inatsisartunut ilaasortaq Kuno Fencker, Siumut 

Inatsisartunut ilaasortaq Karl Tobiassen, Siumut 

Inatsisartunut ilaasortaq Jens-Frederik Nielsen, Demokraatit 

 

UPA 2024-mi ulloq 10. april 2024 siullermeerinninnerup kingorna ataatsimiititaliap sunnersuut 

misissorpaa. 

 

1. Siunnersuutip imarisaa siunertaalu  

Peqqussummut missingiut una aqqutigalugu aningaasatigut peqquserluutinik malunnarun-

naarsaaneq pillugu inatsisip, Kunngip Peqqussutaatigut nr. 920, ulloq 26. juni 2023-meersukkut 

Kalaallit Nunaannut atuutilersinneqartup, nutarternissaa siunertaavoq. 

 

Siunnersuutikkut danskit inatsisaannik allannguinerit arlallit, aningaasatigut peqquserluutinik 

malunnarunnaarsaaneq pillugu inatsimmut allannguutinik imaqartut, Kalaallit Nunaanni 

atortussanngortinneqassapput. Kalaallit Nunaanni inatsisit nunatsinni pissutsit aallaavigalugit 

nunat tamat aalajangersagaannut naapertuuttunngortinnissaasa qulakkeerneqarnissaa aala-

jangiiffigisassatut siunnersuuteqarnermi siunertaavoq. 

 

Allannguutinut pingaarnernut ilaatigut ilaapput: 

• § 25, imm. 1-ip, misissuisussaatitaanermut tunngasup, nutaamik oqaasertalernera, 

• Kinaassutsimik isertuussinikkut korti atorlugu nunami allamiit siumut akiliutit 

aningaasanngorteqqusaannginnerat, 

• Advokatrådip Erhvervsstyrelsillu pisinnaatitaanerat pillugit aalajangersakkat, 

• Qarasaasiami aningaasalianik nioqquteqartut pilersitsisartullu aningaasatigut peqquser-

luutinik malunnarunnaarsaaneq pillugu inatsimmut ilanngunneqarnerat, 

• Ministerinut immikkut siunnersortit ilaatinneqalernerisigut inuit politikikkut nuimasut 

nassuiarneqarnerat annertusineqassaaq, 

• Aningaasatigut peqquserluutinik malunnarunnaarsaaneq pillugu inatsimmi § 48, imm. 

2-mik unioqqutitsisoqarnerani Finanstilsynip allaffissornikkut akiliisitsisinnaalernera 

aamma 

• Aningaasanut tiguneqarsinnaasunut killiliussap 50.000 kr.-init 15.000 kr.-inut appartin-

neqarnera. 

 

2. Siunnersuutip Inatsisartunit siullermeerneqarnera  

Allannguutit siunnersuutip nassatarisai ataatsimut isigalugu taperserneqarput. Apeqqutilli 

arlallit akineqarnissaat kissaatigineqarlunilu siunnersuutip immikkoortuisa ilaasa paasinar-

sisinneqarnissaat kissaatigineqarpoq. Tamanna tunngavigalugu siunnersuut Aningaasaqar-

nermut Akileraartarnermullu Ataatsimiititaliamit suliarineqartussanngorlugu innersuunne-

qarpoq. 

 

3. Siunnersuutip imarisaata ilusiligaaneratalu nassuiaatigineqarnissaat siunertaralu 

Aningaasaqarnermut Akileraartarnermullu Naalakkersuisup ilisimatitsiffiusu-

mik ataatsimeeqatiginera 

Siunnersuutip imarisaata ilusiligaaneratalu nassuiaatigineqarnissaannik ataatsimiititaliap siun-

nersuummik suliarinninnerminut atatillugu Aningaasaqarnermut Akileraartarnermullu Naalak-

kersuisoq qinnuigaa. Siunnersuutip tunuliaqutaa, ilusia, imarisaa kingunissaalu siunner-

suummik suliarinninnermi Inatsisartunut ersarissuunissaat ataatsimiititaliamit pingaartinne-

qarpoq. 

 

4. Ataatsimiititaliap siunnersuummik suliarinninnera 

Siunnersuummik siullermeerinninnermi siunnersuut taperserneqarmat ataatsimiititaliamit 

oqaatigineqassaaq. Siunnersuutip imarisaa tunuliaqutaalu nalinginnaasumik iluarisimaarne-

qarput. Ataatsimiititaliamit kissaatigineqartumik siunnersuutip imarisaanik ilusiligaaneranillu 

Naalakkersuisut nassuiaataata assilinera ilanngussaq 1-itut ilanngunneqarpoq.  

Taamaattumillu Kalaallit Nunaanni pissutsinut naleqqussaanerit pillugit eqikkaaneq ilan-

ngunneqartoq ataatsimiititaliamit innersuussutigineqassaaq. Naleqqussaanerit taakku nalin-

ginnaasumik taperserneqarmata ataatsimiititaliamit aamma oqaatigineqassaaq.  

 

Kiisalu oqaaseqaatit ilaat paasinarsisittariaqartutut ataatsimiititaliamit isumaqarfigineqartut 

siullermeerinninnermi oqaatigineqartut ataatsimiititaliamit maluginiarneqarpoq. Aningaasanut 

tiguneqarsinnaasunut killiliussap sakkortunerulersinneqarneranik siunnersuummi aalajanger-

sakkap naapertuunnera aammalu nunani allani aningaasanngorlugit qanoq amerlatigisunik 

tigusisinnaatitaaneq pillugit apeqquteqartoqarpoq. Naalakkersuisut siunnersuutip imarisaanik 

ilusiligaaneranillu nassuiaanerannut atatillugu ilaatigut assersuutit uku paasissutissiissu-

tigineqarput: 

 

”Piniartoq inoqarfimmit minnermeersoq pisaminik annertuumik pisisumut ataatsimut tunisi-

nissamik kissaateqarpoq. Tunisai 15.000 kr.-t sinnerlugit akeqarput, internetillu attavii 

pitsaanngillat. Taava piniartoq pisisorlu qanoq iliorsinnaappat? 

• Aningaasanik akiliineq periarfissaanngilaq, inatsisimmi allanngorneratigut piniartoq 

aningaasanik 14.999 kr.-t sinnerlugit pisinnaajunnaarpoq. 

• Aningaaserivinnik atuisut akiliinerminni aningaaseriviup netbankianik atuisinnaapput. 

Taamatut nuussineq paasissutissanik annikitsuinnarnik pisariaqartitsiffiuvoq, taa-

maammallu piffinni pitsaanngitsumik / kigaatsumik internetikkut attavilinni tamanna 

atorneqarsinnaavoq. 

• Taamaalilluni piniartoq pisisorlu niuernerni amerlanertigut nuussinissanik nalingin-

naasunik kissaatigineqartunik amerlanertigut ingerlatsisinnaapput. Tamatumani piffis-

sami pineqartumi internetip attavia pitsaananilu kigaakkaluarpalluunniit.” 

 

Tamanna pillugu Naalakkersuisut ima paasissutissiipput: 

 

”Nunat EU-mut ilaasortat  

• Aningaasanik atuisinnaanermut killigititat nunani ilaasortani ataasiakkaani assigiin-

ngillat. 

• Nunat ilaat maanna qallunaat killigititaannit 15.000 kr.-nit appasinnernik killigiti-

taqarput. Ilaatigut Frankrig, namminersortut inuinnaallu Frankrigimi najugaqartut 

akornanni aningaasanik atuisinnaanermut 1.000 euronik killigititaqarput, Græken-

landilu 500 euronik killigititamik atulersitsivoq. 

• Nunat allat annertunerusumik killigititaqarlutilluunniit killeqartitsinngillat, takuulli 

aningaasanik malunnarunnaarsaasarnermut peqqussutit sisamaanni malittarisassat 

atuutilersitsinissamut piumasaqaat. 

 

Nunat allat (paasinarsarlugu) 

• USA: 10.000 USD sinnerlugit akiliinermi tigusisup akiliut akileraartarnermut oqar-

tussanut (IRS) nalunaarutigissavaa. 

• Canada: 10.000 CAD sinnerlugit aningaasanik akiliinermi tigusisup akiliineq Finan-

cial Transactions and Reports Analysis Centre nalunaarutigissavaa. 

• Island: Killeqanngitsumik .” 

 

Politikikkut nuimasut pillugit allattorsimaffik kiisalu maleruagassat nutaat pillugit Naalak-

kersuisut paasisitsiniaanissamik pilersaarutaat siullermeerinninnermi apeqqutigineqartut 

ataatsimiititaliamit maluginiarneqarpoq. Aningaasaqarnermut Akileraartarnermullu Naalakker-

suisup naggasiilluni oqaaseqarnermini apeqqutit taakku isummerfigigai aammalu Finans-

tilsynip nittartagaa innersuussutigigaa ataatsimiititaliamit maluginiarneqarpoq. 

 

Taamaalillunilu politikikkut nuimasut pillugit maleruagassanut ilitsersuummi allassimavoq  

aningaasatigut peqquserluutinik malunnarunnaarsaaneq pillugu inatsimmi § 18, imm. 7 naa-

pertorlugu Finanstilsyni nunami politikikkut nuimasut aqqi attuumassuteqarfiilu il.il. pillugit 

paasissutissanik imalimmik nalunaarsorsimaffimmik ingerlatsillunilu tamanut saqqummius-

sisassasoq. Ataatsimiititaliap isumaa malillugu Kalaallit Nunaanniittunut nalunaarsorsimaffik 

taamaattoq Namminersorlutik Oqartussat nittartagaanni tamanut saqqummiunneqartariaqartoq. 

Taamatuttaaq ataatsimiititaliaq isumaqarpoq inuit Kalaallit Nunaanniittut allattorsimaffimmut 

taamaattumut ilanngunneqartut, tamanna pillugu ilisimatinneqartariaqartut. 

Taamaalillunilu allattorsimaffik Namminersorlutik Oqartussat nittartagaanni Naalakkersuinit 

tamanut saqqummiunneqalersaarnersoq aammalu inuit nunatsinni allattorsimaffimmi taamaat-

tumi ilanngunneqartut, tamanna pillugu ilisimatinneqartassanersut, paasissutissiissutigi-

neqassasoq ataatsimiititaliamit kissaatigineqarpoq. 

 

Aningaasanut tiguneqarsinnaasunut killiliussaq: 

Aningaasanut tiguneqarsinnaasunut killliussap 50.000 kr.-init 15.000 kr.-inut appartinneqar-

nissaanik siunnersuut ataatsimiititaliamit assigiinngitsunik isumaqarfigineqarpoq. Taamaa-

lillunilu siunnersuutip ilaa taanna ataatsimiititaliami amerlanerussuteqarfiunngilaq. Tama-

tumani Naalakkersuisut nassuiaataat tamakkiisuunngitsoq ataatsimiititaliami amerlanerussu-

teqartut isumaqarput. Tamatuma peqatigisaanik internetikkut akileeriaatsit piusut naammat-

tumik patajaassuseqanngitsutut ataatsimiititaliami amerlanerussuteqartunit isigineqarput. Anin-

gaaserivinnit aningaasanik tigusiniarnermut aammalu ikisaqarniarnermut atatillugu ajornar-

torsiutit nalaanneqartarput, taamaattumillu kiffartuussinerup tamatuma pitsaassusia naam-

maginartutut isigineqarani. Aningaaseriveqartitsineq aammalu isorliunerusuni aningaasanik 

pilersuineq pillugu Grønlandsbankenimut KNI-mullu kiffartuussinissamik isumaqatigiissutit 

innuttaasut aningaasanngorlugit ikisassatut tigusassatullu kiisalu kontonut nuussinissamik 

kontonillu pilersitsinissamik pisariaqartitaannik matussusiinersut misissorneqartariaqarpoq. 

Illoqarfimmi-nunaqarfimmi-aningaaseriveqartitsinermik pitsaasumik ingerlatsisoqarnissaa 

kiffartuussinissamik isumaqatigiissutitigut qulakkeerneqartariaqarpoq (BBB-system). 

 

5. Siunnersuutip aningaasaqarnikkut kingunerisassai  

Aningaasaqarnikkut kingunerisassat siunnersuummi allassimasut ataatsimiititaliamit tusaa-

tissatut tiguneqarput. 

6. Ataatsimiititaliap inassuteqaatai 

 

Siunnersuut akuerineqassasoq ataatsimiititaliami amerlanerussuteqartut Inunit Ataqa-

tigiinneersut Siumut-meersullu inassutigaat. 

 

Ikinnerussuteqartoq Demokraatineersoq ima ikinnerussuteqarluni oqaaseqarumavoq: 

"Aningaasanik pinerluuteqartarnerup akiorneqarnissaa siunertaralugu inatsisinik nutarte-

rineq Demokraatinit ajorinngilluinnarparput. Tamannali pissaaq uatsinnut naleqqunner-

paamik. 

 

Siunnersuutip annerpaartaa isumaqatigaarput. Aningaasanut tiguneqarsinnaasunut killiliussi-

nissaq, taamaalillunilu inuussutissarsiummik ingerlatsisut aningaasanngorlugu akiliutinik 

15.000 kr.-it sinnerlugit tigusisinnaannginnissaat, isumaqatiginngilarput. 

 

Taamatut killiliinermit nunatsinni inuussutissarsiummik ingerlataqartut amerlasuut eqqor-

neqarsinnaapput, ilaatigut takornariaqarnermik ingerlatsisut nunanit allaneersunit pisisarto-

qartut, tamatumanilu aningaasat imaanngilaq pinerlunnermeersut. Tamatuma saniatigut 

kissaatigaarput innuttaasut sapinngisamik annertunerpaamik kiffaanngissuseqassasut. 

Taamaattumillu aningaaserivinnik atuinissamut pituttugaassanngilagut. Amerlasuut aningaa-

serivinnik atuinissaq kissaatiginngilaat, tamannalu aamma inuit ataasiakkaat namminneq 

qinersinnaasariaqarpaat." 

 

Taamaattumillu aningaasanut tiguneqarsinnaasunut killiliussap peerneqarnissaa amerla-

nerussuteqartunit kissaatigineqanngimmat ataatsimut peqqussut Demokraatinit taperser-

sinnaanngilarput." 

 

Siunnersuut itigartinneqassasoq ataatsimiititaliami ikinnerussuteqartup Demokraati-

neersup inassutigaa. 

Taama  oqaaseqarluni  isumaliutissiissummilu  allassimasutut  paasinnilluni  ataatsimiititaliap 

siunnersuut aappassaaniigassanngortippaa . 

 

 

 

 

 

 

 

 

 

 

 

 

 

Asii Chemnitz Narup 

Forperson 

 

 

 

 

 

 

  

 

 

Pele Broberg 

Næstformand 

 

 

Karl Tobiassen 

 

   

 

 

 

 

 

 

 

Pipaluk Lynge 

 

 

 

 

 

 

 

Kuno Fencker 

 

 

 

 

Peter Olsen 

 

 

 

 

Jens-Frederik Nielsen 

 

 

 


